
Ukwishuubi galad

% Abraam ashshadhig tamuunwa ashshadhig
hawlaab iibriyi door, Ukwaasana masi dehaay
lawiyaayt «Ani Ukwaasana W'alyaabu;
baruuk ani andiyeet toona dan'iyeekwa,
kassoohoob shiboot saktiniyeek,

%2 Ani bariiyook geeb galad abik andi, y'areek
winneet guudsi andi.» idi.

93 Abraam eefiirees dehaay dhibiya;
Ukwaasana aree bariiyooh dehaay,

% «Baruuk gwidaat gabiilaati ibaaba iikti
tindiya; uun baruuh aniib igalad bariiyook
geebu.

% Baruuk shaawti Abraam ituusim kitdiya;
laakiin Ibraahiim ittiyuud tindiya. Ani gwidaat
gabiilaati baaba akwaas hooka.

% Ani barook winneet gwida firaay ibariib
iikwas andi hooka, bariisook gwida dehay
iid'a andi, yhad'a han bariiyeek y'aree iikatiin
iyadna.

" Aniib igalad door han baayaay; barookwa
aneebwa, bariiyook har'ii y'areeyeek arwa
aneebwa ibitkeen igalad iikati indi. Ani
bariiyook Ankwana akati y'areeyeek ara
Ankwana akati.

% \Whaash hallaan baruuk hooy girbaab
tikatiya kassooh Ikan'aani haash; barookwa
y'areeyeek arwa jab'aayookna, ani bareeyooh
Ankwana iikti andi.» idi.

9 Masi Ukwaasana Ibraahiimii dehaay
«Baruuk aniib igalad daayiib dibiya,
baruukwa y'areeyeek arwa har'ii y'een
ootaaswa aniib igalad daayiib kaleewaana.
1% Uun baruuh aniib igalad barookwa y'areek
har'ook y'eenwa daayiib abikna kaleewaana:
kassaah irabaaba bareesookna ibakii
itkwashiibna.

1 Baraak ibakii titkwashiibna, uun baruuh
aree igaladiit alaama ikatiin.

12 Kassooh idamaan har'ook y'een uutaas; y'ar
idabalooya asimhay imb'i itfariina har'ii ibakii
itkwashiibna. Aan bariiyook udehayiib itfariin
han itkwashiibna, tari ikishiya dilbaab
tikatiina han itkwashiibna.

13 Ugawiyook faray ikatiineekwa, igirshii
dilbaab tikatiineekwa, kassaah laadim
itkwashiibna. Aniib igalad ibashariyookna
diimaab daayiini.

14 Kassuuh rabaabi kwashaab baakaay; igalad
ikit'a akaay baruuh han udehayiisooh itkit'a
indi.» idi.

1> Ukwaasana Ibraahiimii dehaay masi
«Tutakatook Saaraay shaawti Saaraay iyaad
Kitdiya; uusmuuh Saara ittiyuud indi.

1% Ani batooh iidehar andi, baruuk oont'a oor
hooy ifaar tindiya. Gwida dehayiit deet iikti
tindi. Yhad'a batiisooh itfir'a iyadna.» idi.

7 Ibraahiim ifiirees dehaay dhibiya; winneet
ifaayidt «Sheeb hawlaab ibari tak oor farri
han? Saara ashshadhig tamuun hawla bariiyi
oor farri han?» idi.

'® |braahiim Ukwaasanaay dehaay «Baruuk
Ismaa'iil oobhaat dehoon deharaab tiiktiyeek
hayiskaat Kitti han?» idi.

19 Ukwaasana aree «Awooh baku, laakiin
tutakatuuk Saara oor dehook ifaar tindi. W'oor
Isehaag iisim tindiya. Aniib igalad geeb eefee,
bariiyeeh y'ara ara geeb han eefi.

20 Laakiin Ismaa'iil iidehar andi, bariiyeek
ibhali han amaasiw; gwida firaay
baa'adhdhagwgwiib iiyaaw andi. Baruuh
tamna maloob had'aaya baaba iikti indi.
Bariiyeeh indhiwa akra dehay iikwasi andi.

2! Laakiin igaladi Saara whawil oont'a y'iiniib
farriyeeb Isehaagi geeb iitkwikw andi.» idi.

%2 Ukwaasana lbraahiimi geeb ibhali
faaysiyaayt har'ii, y'ish hooy giigiya.

%% Beet tooyiin Ibraahiim w'ooroos
Ismaa'iilwa, kasseeh irabaaba baliin
ugawiyoos faray iiktiinwa, imhallagaayee
dilba ahaab iiktiyeebwa; Ukwaasana
sooyaneet toonaatiit kasseeh ikwaashib.
** |braahiim ikwshabi door ashshadhig
tamuunwa ashshadhig hawla iibri.

2> \W'ooruus Ismaa'iil aree tamna mhay hawla
iibri.

?® |braahiimwa w'ooruus Ismaa'iilwa mhallaas
beet tooyiin hiddaab ikwshabna.

2T Kassaah irabaaba Ibraahiimiib ugawiib
faray y'ayay deeswa, ikishiya dilba ahaab
iiktiineebwa geeb ikwshabna.



